
Wěmata 12 

Mawu Mavɔmavɔ, a nyǐ hwɛjijɔnɔ sɔ mɔ̌ bɔ un sixú mɔ nǔ jɛ do ɖěbǔ ɖo nǔ 

e a wa lɛ́ɛ wú ǎ. É ká ɖo mɔ̌ có, un jló ná ɖɔ xó xá we dó hwɛjijɔ wú: Étɛ́wú 

mɛ e ka nyí mɛdídá lɛ́ɛ ɔ́ nǔ ka nɔ́ nyɔ́ nú yě? Étɛ́wú gbɛtɔ́ e nyí nuwenɔ lɛ́ɛ 

bǐ ká nɔ́ vo? A tun yě atín ɖɔhun, yě dó ɖɔ do, yě su bó sɛ́n. Nyǐkɔ towe ɖo nu 

yětɔn, ayi yětɔn ka lín dó we. (Jelemíi 12 :1-2) 

Jelemíi ɖo hwɛ jɛ nú Mawu wɛ bó ɖo xwexwe sa wɛ do nǔ ma wa ɖó sɛ́xwi jí sín 

walɔ e zán xá ɛ wɛ è ɔ́ wú. Sín gbe e gbe gbɛ ɔ́ jɔ é jɛ́n axɔ́sú dǎkaxotɔ́ mɛhutɔ́ ɖé 

lɛ́ɛ ko kplá to, bɔ nǔ lɛ́ nyɔ́ nú yě tawun ɖo gbɛzán yětɔn bǐ mɛ. Yě nɔ́ lɛ́ dɔ́ ji fɛɛ 

nú xwe gěgé, hwenu e toví yětɔn lɛ́ɛ nɔ́ ɖo azɔn wɛn wɛ é. 

Éhɔ́nmɛ din ɔ́, un hɛn togán dǎkaxotɔ́ mɔ̌hun lɛ́ɛ ɔ́, un ná xa gěgé. Nyǐkɔ ɖěbǔ e 

yě ka sixú nyí ɔ́, yě ná wá yi, bɔ mɛ ɖěvo lɛ́ɛ ná wá jɛ do yětɔn mɛ jɛ́n wɛ. 

Étɛ́wú mɛdídá lɛ́ɛ ká kpo ɖo gbɛ? Aniwú xwe ɖo xwe jí jɛ nú yě wɛ, bɔ acɛ yětɔn 

lɛ́ ɖo jijɛ jí wɛ ? Yě nɔ́ ɖu gbɛ yětɔn ganjí, bó nɔ́ yi yɔ ɖo fífá mɛ. (Jɔ̌bu 21 :7, 13) 

Mawu ɖe nǔbúdo ɖé lɛ́ɛ xlɛ́ mɛsɛntɔ́ tɔn lɛ́ɛ, gbeyíɖɔ lɛ́ɛ kpódó mɛsɛ́dó lɛ́ɛ kpó, 

ɖo tají ɔ́, mɛsɛ́dó Pɔ́lu. Lo ɔ́, nǔbúdo nyladó tɔn ɔ́ kpo ɖo hwlǎhwlá. 

Amɔ̌, hwɛ Mawu Mavɔmavɔ ɔ́, a ka tunwun mì. A ɖo mimɔ mì wɛ, ayi ce ɖó 

kpɔ́ xá we, bɔ a mɔ nǔ jɛ mɛ. Amɔ̌, yědɛɛ lɛ́ɛ ɔ́, è zé yě ɖó vo, lě e è nɔ zé lɛ̌ngbɔ́ 



ɖó vo bó nɔ́ kplá yi lanhutɛn é; zě yě ɖó vó nú gbe e gbe è nǎ vɔ kún yětɔn é. 

(Jelemíi 12 :3) 

Nudó xó élɔ́ e ɖɔ wɛ Jelemíi ɖe ɔ́, yě mɛ to tɔn mɛ nu e ɖo biba ná hu i wɛ lɛ́ɛ jí 

ɖɔ dó wɛ ́ ɖe. ɖɛ mɔ̌hun hɛn hwǎn ɔ́, é ná sɔ́ mɛ. Lo ɔ́, lě e sɛ́n ɔ́ ɖɔ gbɔn ɖo akɔjijɛ 

Mawu tɔn ɔ́ mɛ hwenɛ́nu ɔ́ bló gbɔn wɛ é ɖe. 

Mɛɖé tɔ́n nukún mɛ ɔ́, è nǎ tɔ́n nukún é lɔmɔ̌. Ényí mɛɖé ɖe aɖǔ mɛ ɔ́, è nǎ ɖe aɖǔ 

é lɔ.  

Káká jɛ hwetɛ́nu to ɔ́ ká ná nɔ aluwɛ mɛ yi jɛ? Káká jɛ hwetɛ́nu gběhan ká 

ná nɔ xúxú ɖo gle mɛ yi jɛ? Mɛ e ɖo to ɔ́ mɛ lɛ́ɛ ɔ́, dídá yětɔn zɔ́n bɔ kanlin 

kpó xɛ kpó bǐ ɖo kúkú wɛ. Yě nɔ́ ɖɔ: “Mawu nǎ mɔ fí e mǐ na yi vɔ dó ɔ́ ǎ. 

(Jelemíi 12 :4) 

Wunví mɛ wɛ Judáanu lɛ́ɛ ɖe kpowun, bó nɔ́ vɛdó ɖɔ nǔ ɖé kpowun ɖɔ wɛ Jelemíi 

ɖe. Adǎngblɔ́nnúmɛ sín xógbe tɔn lɛ́ɛ bǐ nyí nǔ yǎyá. É ɖo mɔ̌ có, ɖó tónúmase 

yětɔn nú Mawu wútu ɔ́, akú ɖaxó kó ɖó ɖo to ɔ́ bǐ mɛ. Su wɛ̌kɛ́ ɔ́ tɔn lɛ́ɛ ɖokpó 

nyí ɖɔ nǔɖíɖó lɛ́ɛ bǐ wɛ nɔ́ se nǔ e nyladó gbɛtɔ́ tɔn nɔ́ dɔn wá lɛ́ɛ sín wǔvɛ́. 

Wěmata e wá yi ɔ́ mɛ ɔ́, Jelemíi ɖɔ Izlayɛ́li wɛ nyí : 

‘Olívutín amanɔ’ e sín sínsɛ́n nyɔ́ é; é wɛ è nɔ dó dó e gesí. (Jelemíi 11 :16) 

Linlin ɖokpó énɛ́ ɔ́ mɛ wɛ mɛsɛ́dó Pɔ́lu lɔ ɖe bo ɖɔ : 

Hǔn, un nɔ kanbyɔ́ ɖɔ: “Hwenu e Jwifu lɛ́ɛ klɛ́n afɔ ɔ́, yě jɛ ayǐ bó nɔ mɔ̌ káká sɔ́yi 

wɛ a?” Gbeɖé kpɔ́n! Lo ɔ́, ɖó hwɛ e yě hu ɔ́ wútu ɔ́, togun ɖě lɛ́ɛ mɔ hwlɛngán, 

bónú Jwifu lɛ́ɛ ná sixú hwan wǔ dó yě. Togun Izlayɛ́li tɔn ɔ́ cí olívutín e è tun bó 

kpé nukún d'é wú, bɔ è jlǎ ala tɔn ɖé lɛ́ɛ ɔ́ ɖɔhun. Hwi mɛ e ma nyí Jwifu ǎ ɔ́, a cí 

olívutín gbě tɔn sín ala e è sɔ́ cá dó ala e è jlǎ lɛ́ɛ nu é ɖɔhun. Din ɔ́, hwi lɔ ɖo 

nǔɖuɖu ɖagbe e nɔ tɔ́n sín olívutín e è tun ɔ́ sín ɖɔ mɛ ɔ́ ɖu xá ɛ wɛ. (Hlɔ̌manu 

11 :11, 17) 

Mɛ e ma nyí Jwifu ǎ, bó ka ɖi nǔ lɛ́ɛ lɔ ɖo Agun Mawu tɔn ɔ́ mɛ, bɔ yě lɔ ná ɖó 

mǐmá ɖo nyɔ̌ná e sín akpá Mawu dó nú Izlayɛ́li é mɛ. 

Mawu ɖɔ nú mì ɖɔ: “Ée hwi kpó gbɛtɔ́ kpó ɖo wezun nu, bɔ nǔ ko cikɔ nú we 

sɔ lě din ɔ́, a nǎ sixú wá dó wezun xá sɔ́ a? Bɔ é ka nyí fí e fífá ɖe ɔ́ kɛ́ɖɛ́ jɛ́n a 

nɔ mɔ ɖɔ émí ɖó vivo ɖe ɔ́, nɛ̌ a ka ná wa nǔ gbɔn ɖo Judɛ́ɛn tɔ ɔ́ tó, fí e zunkan 



ɖe é? Đó nɔví towe lɛ́ɛ ɖésúnɔ kpó mɛ e ɖo xwé towe gbe lɛ́ɛ kpó nɔ sa we. Yě 

ɖésúnɔ nɔ ɖo vɛ̌gokan vlɔ́n wɛ, bó nɔ́ ɖo xó sú wɛ ɖo gǔdo towe. Yě wá gɔ̌n 

towe bó wá ɖo xó víví ɖɔ nú we wɛ hǔn, ma ɖi ó. (Jelemíi 12 :5-6) 

Mawu ɖo gbe yí nú gbeyíɖɔ tɔn sín nǔkanbyɔ́ dó nǔ nyanya jí ɔ́ wɛ ǎ. É sɛ sin xwe 

nú xó tɔn kpowun bo ɖɔ n’i ɖɔ : ényí a vɛdó ɖɔ adǎn ko ɖo émí gbo wɛ sín hǔn, a 

ko mɔ nǔ ɖě ǎ. 

Mawu ɖɔ nú mì ɖɔ: “Un jó xwé ce dó, un jó togun e nyí ce ɔ́ dó. Togun e un yí 

wǎn ná ɔ́, un jó e dó nú kɛntɔ́ tɔn lɛ́ɛ. Togun e nyí ce ɔ́ wá cí kinnikínní ɖɔhun nú 

mì ɖo zungbó mɛ, bó nɔ́ dó gbe dó jǐ ce. Énɛ́ wɛ zɔ́n bɔ un gbɛ́ wǎn n'i. Togun e 

nyí ce ɔ́ wa cí xɛ e ɖó sin tɛnmɛ tɛnmɛ é ɖɔhun, bɔ aklasú gosín ɖisí amyɔ bó wá 

zɔn jǐ tɔn. Mi yi kplé gběkanlin lɛ́ɛ bǐ! Mi kplá yě wá, bónú yě ná vúnvún i! 

(Jelemíi 12 :7-9) 

Izlayɛ́li wǎnyínámɔ Mawu tɔn ɔ́ fɔ́n gǔ dó gǎn tɔn jí ɖi kinnikínní e jɛ ma é ɖɔhun. 

Lo ɔ́, é fɔ́n gǔ dó Mawu jí wú ɔ́, é ɖésúnɔ sɔ́ gbɛ yi dó kɛntɔ́ tɔn lɛ́ɛ lɔ mɛ. Babilɔ́nu 

wɛ nyí gǎn e ɖo ta é. 

Xó e Mawu Mavɔmavɔ ɖɔ dó togun dídá e lɛ́ lɛ̌ dó Izlayɛ́li to ɔ́ wú lɛ́ɛ ɖíe: “Yě 

klá jɛ nǔ e nyí ce ɔ́ nu, yě klá jɛ ayǐkúngban e un ná Izlayɛ́li togun ce ɔ́ nu. Éɖíe, 

un ná ɖe togun dídá énɛ́ lɛ́ɛ tɔ́n sín to yětɔn mɛ. Un ná ɖe Judáa sín fɛn yětɔn 

mɛ. Un ɖe togun énɛ́ lɛ́ɛ tɔ́n sín to yětɔn mɛ gúdo ɔ́, un ná lɛ́ wá kú nǔ blá wǔ nú 

yě, bó ná kplá mɛ ɖokpó ɖokpó wá ayǐkúngban tɔn jí, ɖo to tɔn mɛ. Togun dídá 

énɛ́ lɛ́ɛ kplɔ́n nǔ togun ce bɔ é nɔ xwlé nǔ dó vodún Baalu nyíkɔ mɛ. Amɔ̌, nú 

yědɛɛ lɛ́ɛ zán gbɛ yětɔn ganjí lě e togun ce ɖó ná bló gbɔn ɔ́, nú yě nɔ́ xwlé nǔ dó 

nyǐkɔ ce mɛ bó nɔ ɖɔ ‘Mawu Mavɔmavɔ ɖo gbɛ’ ɔ́, yě ná mɔ tɛn ɖo togun ce 

tɛ́ntin. Nǔ ɖo mɔ̌ có, nú togun énɛ́ lɛ́ɛ ɖě gbɛ́ tó ɖó mì ɔ́, un ná ɖe e sín to tɔn mɛ 

bǐ, bó ná jó e nú kú.” Xó e Mawu Mavɔmavɔ ɖɔ ɔ́ nɛ́. (Jelemíi 12 :14-17) 

Aklúnɔ Mavɔmavɔ ɔ́ ɖo xó ɖɔ wɛ ɖi xwétɔ́ Izlayɛ́li to ɔ́ tɔn ɖɔhun. Mɛ e ɖo akpá 

tɔn lɛ́ɛ wɛ nyí togun e lɛ́ dó Izlayɛ́li lɛ́ɛ : Amɔlíti lɛ́ɛ, Mɔwábunu lɛ́ɛ, Edɔ́munu lɛ́ɛ 

kpódó Silíinu lɛ́ɛ kpó. Yě mɛ akɔta énɛ́ lɛ́ɛ jɛ́n nɔ́ wá nyɛ́ sú Palɛsínu to ɔ́ hwɛhwɛ 

bó nɔ́ gba kpé fí bǐ. Mawu ná ɖó hwɛ nú yě lɔ, Izlayɛ́li ví lɛ́ɛ ɖɔhun, bó ná kplá yě 

yi kannumɔgbénu. Amɔ̌ hwenu e Judáa ná gosín mɛ kannu wá ɔ́, akɔta énɛ́ lɛ́ɛ lɔ 

ná gosín kannumɔgbénu wá to yětɔn yětɔn mɛ. 



Yě mɛ énɛ́ lɛ́ɛ ɖo Izlayɛ́li klɔ́ wɛ, bó nɔ́ ɖo hunsinsɛn mɛ dɔn ɛ dó wɛ lɛ́ɛ lɛ́ vɔ́ jɔ 

bó xwedó Mawu Izlayɛ́li ɔ́ tɔn ɔ́, yě ná húzú jǒnɔ, bɔ Mawu ná yí dó togun tɔn 

mɛ. Yě ná nɔ togun tɔn mɛ ɖo ayǐkúngban mímɛ́ ɔ́ jí xá Izlayɛ́li. 

Wěmata 13 

Mawu Mavɔmavɔ ɖɔ nú mì ɖɔ: “Yi xɔ gǒjíblánú ɖokpó lobo sin; ma ka zé dó 

sin mɛ ó. (Jelemíi 12 :1) 

É nyí kló wɛ Jelemíi kló d’é jí ǎ. É nyɔ́ wa ɔ́, é lɛ́ xú gǒ d’é jí bǐ wɛ, ɖó adǎn énɛ́ 

lɛ́ɛ e ɖo gbigbo e wɛ lɛ́ɛ wú. Hwenɛ́nu ɔ́, gǒjíblánú ɔ́ wɛ è nɔ sin dó awu gaga lɛ́ɛ 

jí dó hɛn awu ɔ́ ɖó te nú é ma dó ya nú mɛ ó. Jeu ɖɔ nú mɛ e jló ná xwedó e lɛ́ɛ 

ɖɔ, yě ní sin gǒjíblánú yětɔn bó ɖo acé jí bó ɖo gbesisɔ mɛ nú nǔ ɖěbǔ e è nǎ zɔ́n 

yě é. 

Wěmata élɔ́ mɛ ɔ́, Jelemíi ná tínmɛ lě e togun Izlayɛ́li tɔn gblé wɔ̌n bǐ bó tɔ́n nukún 

gbɔn é gbɔn wɛn tɔn lɛ́ɛ ɖě mɛ. 

Ée Mawu Mavɔmavɔ ɖɔ mɔ̌ ɔ́, un yi xɔ gǒjíblánú ɔ́ lě e é ɖɔ gbɔn ɔ́, bó sɔ́ 

sin. Mawu Mavɔmavɔ ka lɛ́ ɖɔ nú mì ɖɔ: Đe gǒjíblánú e a xɔ bo sin ɔ́, bó yi 

Efláti tɔ ɔ́ nu, bó sɔ́ dó sónu mɛ.” Énɛ́ ɔ́, un ɖe gǒjíblánú ɔ́, bó sɔ́ yi sɛxwe ɖo 

Efláti tɔ ɔ́ nu, lě e Mawu Mavɔmavɔ ɖɔ nú mì gbɔn é. (Jelemíi 13 :2-5) 

Afɔɖiɖe énɛ́ e nyí wuntun ɖé sín xlɛ́ nyí wɛ ɔ́ wɛ nyí hwɛɖónúmɛ e ná jɛ togun ɔ́ 

jí hwenu e é ná yi jɛ mɛ kan nu ɖo Babilɔ́nu ɖo Efláti tɔ ɔ́ tó é. Gǒjíblánú ɔ́ ɖó ná 

jɛ tɔ ɔ́ sín sin nukún mɛ. Lo ɔ́, sin lɛ́ɛ dɔn ɛ yi ǎ, ɖó gbeyíɖɔ ɔ́ ná lɛ́ wá xo go e ɖo 

nukɔn yiyi mɛ. 

É kó lín ɖaxó, bɔ Mawu Mavɔmavɔ lɛ́ wá ɖɔ nú mì ɖɔ: “Sɔ́ nǔ bó yi Efláti tɔ 

ɔ́ nu, bó yi sɔ́ gǒjíblánú e un ɖɔ hwi sɔ́ sɛxwe é. Bɔ un yi Efláti tɔ ɔ́ nu, bó kíjé 

fí e un zé gǒjíblánú ɔ́ sɛxwe ɖó é; un mɔ bó sɔ́, bɔ é kó gblé bǐ; è sɔ́ sixú zé dó 

wa nǔɖé ná ǎ. 

Mawu Mavɔmavɔ lɛ́ ɖɔ xó nú mì. Xó e é ɖɔ ɔ́ ɖíe: Lě e gǒjíblánú ɔ́ gblé gbɔn 

ɔ́, mɔ̌ wɛ un ná kɔ́n wi sín ta nú Judáa bɔ é ná gblé; un ná kɔ́n wi ɖaxó e ɖo 

ta nú Jeluzalɛ́mu ɔ́ síin. (Jelemíi 12 :6-9) 

Do wɛ Jelemíi gbɔ bó wá kun có bó wá mɔ kpikpɔ gǒjíblánú ɔ́ tɔn e kpo é, bɔ bǐ 

ko jɛ ko. Kannumɔgbénu e Judáa ná yi ɔ́ ná nyí winnyá nú akɔta ɔ́ bǐ kplékplé, bɔ 

énɛ́ ɔ́ ná gbɔ hunsinsɛn sín azɔn e jɛ wɛ yě ɖe ɔ́ nú yě. 



Mawu ɖɔ nú mì ɖɔ: “A nǎ ɖɔ xó élɔ́ nú yě. Đɔ nú yě ɖɔ nyɛ Mawu Mavɔmavɔ, 

Mawu Izlayɛ́li tɔn ɖɔ: ‘Vɛ̌ɛn ná gɔ́ zɛ̌n bǐ.’ Énɛ́ ɔ́, yě ná ɖɔ nú we ɖɔ: ‘Mǐ tunwun 

ɖɔ vɛ̌ɛn ná gɔ́ zɛ̌n sín! Yě ɖɔ mɔ̌ hǔn ɖɔ nú yě ɖɔ nyɛ Mawu Mavɔmavɔ ɖɔ: ‘Un 

na ná vɛ̌ɛn to élɔ́ mɛ nu lɛ́ɛ. Un na ná vɛ̌ɛn axɔ́sú e ɖo Davídi zinkpo jí é; un ná ná 

vɔ̌sánú-xwlémawutɔ́ lɛ́ɛ, bó ná ná gbeyíɖɔ lɛ́ɛ kpó Jeluzalɛ́munu lɛ́ɛ bǐ kpó, bɔ yě 

ná nu mú. Un na gba ta yětɔn ɖě dó ɖě wú. Un na dɔn tɔ́ kpó vǐ kpó sín ta kpé go. 

Un na jó yě ɖě dó ǎ; mɛɖé sín nǔ ká ná blá wǔ nú mì ǎ; kɛnklɛ́n ná nɔ mɛ ǎ; nǔ 

ɖěbǔ na ɖó mì te, bɔ un ná gɔn kún yětɔn sú dó ǎ. Xó e nyɛ Mawu Mavɔmavɔ ɖɔ 

ɔ́ nɛ́. (Jelemíi 12 :12-14) 

Ée Jelemíi dó vɛ̌ɛn wɛ ɖo zɛ̌n lɛ́ɛ mɛ ná yi wɛ bɔ è mɛ yě sín xógbe ɔ́ é ɔ́, yě ko e, 

ma tunwun nǔ e ná ɖɔ wɛ Mawu ɖe gbɔn fínɛ́ é. 

Mawuxówéma ɔ́ mɛ ɔ́, è nɔ jlɛ́ xomɛsin Mawu tɔn dó vɛ̌ɛn e nɔ mú mɛ káká yi kú 

é wú. 

Mi ɖótó te bó se xó e ɖɔ nú mì wɛ Mawu Mavɔmavɔ ɖe é; mi ma nɔ́ yi go ó. Mawu 

Mavɔmavɔ wɛ ɖo xó ɖɔ nú mi wɛ. Mi kpa susu nú Mawu Mavɔmavɔ, Mawu mitɔn 

cóbónú é ná dɔn mi dó ablu mɛ; mi kpa susu n'i cóbó ná jɛ afɔ gba dó só wú jí, ɖo 

ablu mɛ. Mi ná ɖo te kpɔ́n wěziza, Mawu Mavɔmavɔ ka ná sɔ́ dó húzú zǐnflú 

gɔngɔn, é ná sɔ́ dó húzú ablu ɖaxó. (Jelemíi 12 :15-16) 

Jelemíi lɛ́ kpo ɖo vo sa nú togun ɔ́ wɛ ɖɔ yě ní ɖó sísí nú Aklúnɔ. Tínmɛ tɔn nyí 

ɖɔ yě ní lɛ́ vɔ́ jɔ bó se tónú. É ma nyí mɔ̌ ǎ ɔ́, hwɛɖónúmɛ ɖaxó ɖé ná jɛ te dó jǐ 

tɔn din zaanɖé. 

Ényí mi ma ɖótó Mawu ǎ ɔ́, un ná nɔ nǔglɔ́ bó ya avǐ, ɖó go e yí wɛ mi ɖe ɔ́ 

wú. Un ná kun ɖasin cɛɖɛcɛɖɛ, ɖó ahwan na wlí togun Mawu Mavɔmavɔ tɔn. 

(Jelemíi 13 :17) 

Ɖasin e kun wɛ gbeyíɖɔ ɔ́ ɖe é xlɛ́ aluwɛ ɖaxó e mɛ é kpódó Aklúnɔ Mavɔmavɔ ɔ́ 

kpán ɖe, ɖó togun gǔfɔ́ntɔ́ élɔ́ e sín kannumɔ ahwan ná wlí é wú é. 

Mawu ɖɔ nú mì ɖɔ: Jelemíi, ɖɔ nú axɔ́sú ɔ́ kpó na kpɔjitɔ́ ɔ́ kpó ɖɔ: Mi jínjɔ́n kɔ́ 

mɛ! Đó jɛ̌gbákún e ɖo ta mitɔn e j'ayǐ. (Jelemíi 13 :18) 

Asi kplé da nyí nǔ bó tíin kpɔ́ jɔ kpɔ́ ɖo axɔ́súɖuta zǎnzǎnhwe jí tɔn lɛ́ɛ mɛ ɖ’ayǐ 

tawun. Bɔ axɔ́si nɔkɔ́ ɔ́ nyí mɛ nukúnɖéjí ɖé, bɔ azɔ̌ tɔn nyí azɔ̌ tají ɖaxó ɖokpó. 



Axɔ́sú Yoyakíni e ɖo xwe afɔtɔn nukún atɔn ɖó wɛ hwenɛ́nu ɔ́ kpódó nɔ tɔn e sín 

acɛkpikpa to ɔ́ nǔgbó ɔ́ ɖe é kpán wɛ gbeyíɖɔ ɔ́ ɖo wɛn élɔ́ dó wɛ. 

Hwi ɖésú wɛ dɔn togun ɖé lɛ́ɛ dó gbɛ̌ mɛ. Hwenu e togun énɛ́ lɛ́ɛ ka ná sí te 

dó jǐ towe bó ná jɛ gǎn ɖu nú we jí ɔ́, étɛ́ a nǎ ɖɔ? Hwenɛ́nu ɔ́, a nǎ mɔ wǔvɛ́ 

nyɔ̌nu e jɛ flú mɛ é ɖɔhun. (Jelemíi 13 :21) 

Judáa nya akɔ jɛ xá Babilɔ́nu gbé ɖ’ayǐ. Amɔ̌ éhɔ́nmɛ din ɔ́, Babilɔ́nunu lɛ́ɛ nyí 

gǎn yětɔn. Ée axɔ́si nɔkɔ́ ɔ́ wɛ wa azɔ̌ tawun ɖo toxóɖɔgbɛ́ Izlayɛ́li tɔn mɛ bɔ nǔ 

wá ɖo lě cí wɛ ɔ́ wútu ɔ́, éyɛ́ dó xógbe élɔ́ sɛ́ dó gbeyíɖɔ ɔ́ ɖe jɛ nukɔn. 

A nǎ wá kanbyɔ́ hwiɖée ɖɔ: Aniwú nǔ mɔ̌hun ká ɖo gbigbo mì wɛ? Tunwun 

ɖɔ hwɛ tobutóbú e a nɔ hu lɛ́ɛ wú wɛ. Hwɛ towe lɛ́ɛ wú wɛ è tún avɔ sín alin 

nú we ɖo togun mɛ. Hwɛ towe lɛ́ɛ wú wɛ è hwlɛ́n kan xá we. (Jelemíi 13 :22) 

Lě e é jló kɛntɔ́ yětɔn gbɔn ɔ́ wɛ yě ná wa yě mɛ e nyí kannumɔ din lɛ́ɛ sín nǔ 

gbɔn, kpódó winnyá, káká jɛ gbɛtɔ́ nukúnɖéjí lɛ́ɛ jí. Yě mɛ e sín ahwankannumɔ 

e wlí lɛ́ɛ ɔ́, afɔ wɛ yě ná yi káká Babilɔ́nu, bɔ afɔvɔ́ wɛ yě ná lɛ́ zɔn. Kilomɛ́tlu 

afɛnɛ mɔ̌ wɛ yě ná bló ɖo ali có bó yi. 

Etiopíinu ɖé sixú ɖyɔ́ anyǔ tɔn a? Abǐ kpɔ sixú ɖyɔ́ hwɛkan tɔn a? Gbeɖé kpɔ́n! 

Ényí mɔ̌ hǔn, mi mɛ e nɔ ɖo nǔ nyanya wa wɛ lɛ́ɛ ɔ́, mi sixú wa nǔ ɖagbe ǎ. Yéége! 

A nɔ ɖo afɔ dó gbě wɛ, a nɔ ɖo axi ylɔ́ wɛ, a nɔ ɖo aga lɛ wɛ, winnyánú wɛ. Un 

mɔ vodún, nǔ baɖabaɖa lɛ́ɛ gbɔn só ta só ta; un mɔ gbɔn gle mɛ gle mɛ. 

Jeluzalɛ́mu, heelúnú tɛ́ ɖíe! A jlǒ ná slá wǔ nú hwiɖée ǎ! Káká jɛ hwetɛ́nu wɛ é ná 

lɛ́ nɔ mɔ̌ nú we yi jɛ? (Jelemíi 13 :23, 27) 

Lě e gbɛzán e mɛ Izlayɛ́li ɖe báɖá sɔ é jí tɛ ɖɛ̌ wɛ Jelemíi ɖe. Nǔ nyanya ɔ́ dó ɖɔ 

do ɖo ayixa mǐtɔn lɛ́ɛ mɛ sɔ mɔ̌ bɔ mǐ ɖésúnɔ sixú bló nǔɖé bó gló ǎ. Hwenɛ́nu 

tɔn mɛ ɔ́, Mawu ɖésúnɔ ka ka ɖe ali ɖé nú gbɛtɔ́ bónú é ná gbɔn bó mɔ hwlɛngán. 

Lo ɔ́, Izlayɛ́li ví lɛ́ɛ ka gbɛ́. Yě ba ǎ. 

Wěmata 14 

Mawu Mavɔmavɔ ɖɔ xó nú Jelemíi dó akú e ɖó é wú. É ɖɔ n'i ɖɔ: “Judáa to ɔ́ ɖo 

aluwɛ mɛ; toxo tɔn lɛ́ɛ ɖo nǔwamɛxɔmɛ, wǔ kú yě, yě blá wǔ. Jeluzalɛ́mu ɖo xó 

sú wɛ bɔ gbe tɔn ɖo zɔ yi wɛ. Gǎn lɛ́ɛ nɔ sɛ́ mɛsɛntɔ́ yětɔn lɛ́ɛ dó tɔ nu, bónú yě 

ná yi dun sin, yě ká nɔ́ mɔ sin ɖě ɖo tɔ ɔ́ mɛ ǎ, yě nɔ́ yi flú, bó nɔ́ lɛ́ kɔ asígbá 

alɔgbá kpó winnyá kpó, lobo nɔ cyɔ́n alɔ nukún mɛ. Ayǐkúngban ɔ́ zɛ, ɖó jǐ kwín 



ɖokpó sɔ́ ja ɖo to ɔ́ mɛ ǎ. Awakanmɛ kú glesi lɛ́ɛ, bɔ yě nɔ́ cyɔ́n alɔ nukún mɛ. 

Zungbɔ́ e ɖo gběhan mɛ lɛ́ɛ ɖésúnɔ ji vǐ bó nɔ jó dó, ɖó ama ɖě sɔ́ ɖě ǎ. (Jelemíi 

14 :1-5) 

Xógbe e è zán dó tínmɛ akú ɔ́ é syɛ́n tawun. Bɔ tínmɛ tɔn nyí ɖɔ awěxomɛ ɖaxó 

ɖé wɛ bó ná nɔ mɛ bǐ sín ayixa mɛ káká sɔ́yi, bɔ è sɔ́ ná nǔjijɛ énɛ́ ɔ́ kpɔ́n gbeɖé 

ǎ. Akú ɖó bɔ sin hán ɔ́, tódɔnnúmɛ e nɔ jɛ akɔjijɛ Mawu tɔn gbigba gúdo lɛ́ɛ ɖokpó 

wɛ. Mawuxówéma ɔ́ mɛ ɔ́, mǐ ná mɔ akú ɖaxó do vovo wǒ-atɔn mɔ̌, bɔ yě bǐ nyí 

hwɛɖónúmɛ Mawu tɔn lɛ́ɛ kɛ́ɖɛ́. 

Togun ɔ́ ɖɔ: “Mawu Mavɔmavɔ, ényí nǔ e mǐ wa nyi do lɛ́ɛ na bó ɖó hwɛ nú mǐ 

hǔn, kɛnklɛ́n bó kpɔ́n dó nyǐkɔ towe wú, bó bló gbɔn ɖě nú mǐ, ɖó agɔ e mǐ jɛ dó 

we lɛ́ɛ gégé; hwɛ wɛ mǐ hu dó we. Hwi mɛ e Izlayɛ́li ɖo nukún ɖó wɛ é, hwi mɛ e 

adǎn gbo e ɔ́, a nɔ ɖe e sín mɛ é ɔ́, étɛ́wú a ka ná cí jǒnɔ ɖɔhun din ɖo to ɔ́ mɛ? 

Étɛ́wú a nǎ cí alitanu e zǎn kú dó, bɔ é dɔ́ ayǐ bó fɔ́n bó ɖidó é ɖɔhun? Étɛ́wú a nǎ 

cí mɛ ma kpé nǔɖé wú ɖɔhun? Étɛ́wú a nǎ cí mɛ e è ylɔ́ ɖɔ nǔsúɖaxó, bɔ é má ká 

kpé nǔɖé wǔ bó ná hwlɛ́n mɛ gán ǎ é ɖɔhun? Mawu Mavɔmavɔ, a ka ɖo tɛ́ntin 

mǐtɔn sín! Towe wɛ mǐ nyí hǔn! Bo ma jó mǐ dó ó. (Jelemíi 14 : 5-7) 

Bɛ́ sín fí ɔ́, ɖɛ do vovo atɔ́ɔ́n ɖě jɛ ɖě gúdo wɛ mǐ ná mɔ. Mɛ we wɛ ɖo xó ɖɔ wɛ 

ɖo yěɖée tɛ́ntin wɛ mǐ ná ɖɔ, ɖó Aklúnɔ Mavɔmavɔ ɔ́ nɔ́ ɖótó; bɔ énɛ́ ɔ́ gúdo ɔ́, é 

nɔ́ yí gbe ná. 

Mawu ɖe gbe nú Jelemíi ɖɔ é ní ma sɔ́ xo ɖɛ ɖě nú togun tɔn ó. Lo ɔ́, éyɛ́ ka sixú 

nɔ ma bló bó vo ǎ. Bɔ é lɛ́ syɛ́n lǐn tawun bo gbín dɔn ɖo vɔsisa tɔn mɛ. É syɛ́n 

tawun wɛ mǐ ná ɖɔ. 

Xó e Mawu Mavɔmavɔ ɖɔ dó togun tɔn wú ɔ́ ɖíe, é ɖɔ: “Wezun kán yi dě yi 

dě wɛ nɔ víví nú yě. Yě nɔ́ sixú hwíhwɛ́ hǔn bó nɔ tɛndo ɖokpó mɛ ǎ.” Mawu 

Mavɔmavɔ ɖɔ mɔ̌ ɖó nǔ yětɔn nyɔ́ nukún tɔn mɛ ǎ; é wɔn hwɛ e yě hu lɛ́ɛ ǎ; é 

ná dɔn tó tɔn nú yě.É ɖɔ nú mì ɖɔ: Jelemíi, ma xo ɖɛ dó togun énɛ́ tamɛ ó; yě 

ná bó blá nu ɔ́, un ná ɖótó vosisa yětɔn ǎ. Yě ná bó sá vɔ̌ e è nɔ dó zo ɔ́, yě ná 

bó ná nǔ mì ɔ́, nǔ yětɔn ná nyɔ́ nukún ce mɛ ǎ. Đó un jló ná sɔ́ ahwan kpó adɔ 

kpó azɔn kpó dó fó xó yětɔn. (Jelemíi 14 :10-12) 

Mawu dó xógbe we dó yí gbe nú gbeyíɖɔ tɔn. É ɖó ná gɔn vo sa n’i dó Izlayɛ́li 

tamɛ, ɖó éyɛ́ ɖo gbe ná yí nú ɖɛ tɔn ɖě wɛ ǎ. Bɔ é ka ná ɖó hwɛ nú Judáa, ɖó 

hunsinsɛn tɔn wú, ɖó lɛvɔ́jɔ e é gbɛ́ ɔ́, nǔ wɛ é nyí bɔ è ɖǒ ná dɔn tó ná. 



Hwǐ, adɔ kpódó azɔnhwí kpó ɔ́, nudó atɔn ɖé wɛ bó nɔ́ jɛ tónúmase nú akɔjijɛ 

Mawu tɔn gúdo. 

Gbe e Mawu yí nú Jelemíi é mɛ ɔ́, mǐ ná mɔ ɖɔ é kún nyí yɛ̌yi Jelemíi tɔn wɛ myá 

nukún n’i jɛ nukɔn ó, ɖó hwɛjijɔ éyɛ́ tɔn ná to xɔ susu hwɛ̌. 

Mawu nyí hwɛjijɔnɔ wútu ɔ́, Jezu Klísu gbɔ dandan bó wá kú dó hwɛ mǐtɔn lɛ́ɛ 

tamɛ. Bɔ mɛ e ma ná sɔ́ ɛ dó ɖó hɔnbɛtɛn yětɔn ǎ lɛ́ɛ bǐ wɛ è nǎ ɖó hwɛ ná. Nǔgbó 

ɖěvo wɛ nyí énɛ́ ɔ́ bɔ gbɛtɔ́ ɖó ná lin tamɛ d’é jí. 


